
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Оршил

	Өнгөрсөн зууны хоёрдугаар хагасаас эхлэн Орос орны нийгэм, улс төрийн амьдралд гүнзгий хямрал, зогсонги байдал гарч, хаант засаг, хамжлагат ёсны босгыг халах, улс орноо хөгжил цэцэглэлтийн замд оруулах зорилт тэргүүний хүмүүсийн өмнө дэвшин гарч ирсэн байна. Чухам энэ нөхцөлд олон түмний ухамсрыг сэргээн, билгийн харааг тэлэх хүчирхэг хэрэглүүр болсон уран зохиолыг шинэтгэх, үүний тулд өмнөх үеийн уран зохиолын өв уламжлалыг нягтлан судлах, дэлхий дахины уран зохиолын хуримтлуулсан. туршлагыг улс үндэстнийхээ эрх ашигт нийцүүлэн тооцож нэгтгэн дүгнэх, нийгмийн хэрэгцээ, хөгжлийн чиг хандлагыг тусгасан гоозүйн цэгцтэй онол боловсруулах шаардлага урган буй болсон билээ. Оросын уран зохиолын реалист сургуулийн удирдагч нь, багш нь байсан В. Г. Белинский эл зорилтыг чадамгай шийдвэрлэсэн юм. 

	В. Г. Белинский утга зохиолын шүүмжлэл, судлалын ном, өгүүллүүддээ бодит байдал ба урлагийн харьцаа, урлагийн нийгмийн үүрэг төдийгүй, XIX зууны үеийн Өрнө дахины гоозүйн онолчдын марган тэмцэлдэж байсан асуудлууд, түүний дотор тунгаан бодох хийгээд туршин мэдүүштэй зүйл, энгүүн бясалгал хийгээд идэвхтэй зарчим, зохиол бүтээлийн ур хийц хийгээд нийгмийн хандлага ерөнхийлсөн хийгээд нарийвчилсан зүйл, «мөнхийн» хийгээд «цаг үеийн явдлын» зааг хязгаар, хэлбэр агуулгын нэгдэл зэрэг уран зохиолын онол түүхийн олон гогцоо асуудалд ул үндэслэлтэй хариулт өгсөн нь уран бүтээлчид, судлагч, шүүмжлэгч нарт одоо ч чухал хэрэглэгдэхүүн болсоор байна. 

	В. Г. Белинскийн зохиолын уншигчдад толилуулан буй энэхүү эмхэтгэлд ерөнхий боловсролын дунд сургууль, их, дээд сургуулийн оюутан сурагчид, олон уншигчийн санал хүсэлтийн дагуу «Яруу найргийг төрөл зүйлээр ангилах нь» (А. Шархүүгийн орчуулга) шинжилгээний бүтээл, «Шүүмжлэлийн тухай» (Э. Чинбатын орчуулга), «Иван Андреевич Крылов» (Ш. Батмөнхийн орчуулга) өгүүллүүд, мөн суут шүүмжлэгчдийн улс төрийн гэрээслэл болсон «Н. В. Гогольд бичсэн захидал» (А. Шархүүгийн орчуулга)-ыг оруулав. 

	В. Г. Белинский «Яруу найргийг төрөл зүйлээр ангилах нь» шинжилгээний бүтээлдээ уран зохиолын бүтээл туурвилыг өгүүлэмжийн байдлаар нь туульс, уянга, жүжиг хэмээн гурван том аймаг болгон хувааж, түүнээ дор бүр нь төрөл зүйлээр зааглан ялгахын хамт, уран зохиолын аль ч төрөл зүйлд бидний сэрэл сэтгэхүйд шууд тусах бодит байдлыг л дүрслэх тул бас дотроо салшгүй нэгдэлтэйг Өрнө дахины ба Оросын уран зохиолоос баримт жишээ гарган тайлбарласан нь уншигчдад үгийн урлагийн ид шидийг ухан ойлгох, сод гарамгай зохиолчдын урлах эрдмийн нууцыг тайлж таних түлхүүр болно. «Шүүмжлэлийн тухай», «Иван Андреевич Крылов», «Н. В. Гогольд бичсэн захидал» зохиолууддаа аливаа уран бүтээлч, түүний туурвилыг шинжлэн үзэхдээ нийгмийн ач холбогдол, уран яруу хэрэглүүрийг нь уламжлал, шинэчлэлийн талаас нягтлан, ерөнхийлсөн дүгнэлт хийж уран зохиолын түүхэнд эзлэх байрыг тогтоож өгсөн нь танин мэдүүлэх үлэмж ач тустайг өгүүлэх юун. 

	Уншигч хүн оюун ухаанаа хөвчлөн дайчилж гэмээ нь утга санаанд нь сая гүйцэд нэвтрэхээр В. Г. Белинскийн гүн гүнзгий агуулгатай өгүүллүүдээс түүвэрлэн авч орчуулахдаа онолын бодол эргэцүүллийг нь уншигчдад хүргэхийг юуны өмнө урьдал болгож, энэхүү номын цар хэмжээнд баригдан ганц нэг цөөн жишээг тусгай тэмдэг (... ) тавьж орхисон учрыг тэмдэглэе. 

	Энэхүү эмхэтгэлд орсон өгүүллүүдийг сонгон авсан байдал, мөн орчуулгын талаар санал хүсэлтээ ирүүлэхийг уншигч түмнээсээ хичээнгүйлэн хүсье. 

ШҮҮМЖЛЭЛИЙН ТУХАЙ

	1842 оны 3 дугаар сарын 28-д Санкт-Петербургийн эзэн хааны их сургуулийн ёслолын хурал дээр экстра-ординар профессор, философийн ухааны доктор А. Никитенкогийн хэлсэн үгийн тухайд

	 

	Санкт-Петербург. 1842. 

	 

	Судалгаа шинжилгээний ажлын хандлагыг манай эрин үе тодорхойлж байна. Орчин үед бүх юмыг, тэр ч бүү хэл шүүмжлэлийг хүртэл шүүмжлэх хэрэгтэй байна. Бидний энэ үе ямар ч зүйлийг шууд хүлээн авахгүй бөгөөд нэр хүндтэй хүмүүст итгэдэггүй, үлгэр домог шиг юмыг үгүйсгэдэг болоод байна. Гэвч энэ үе маань оршин тогтнох бүхий л хугацаандаа бүтээн байгуулахын оронд зөвхөн эвдэлж, сүйтгэж чаддаг байсан өнгөрсөн зууны маягаар биш, харин итгэл үнэмшлээр гачигдаж, үнэн мөний өлсгөлөнд ороод байна. Та бидний үе аливаа бодит санаа бодлыг тусган авч, биетэй баримттай зүйлийг бишрэн шүтэхэд бэлэн байгаа боловч, тэр бүхнийг яаран тосохын оронд тэвчээртэй тайвнаар, адгаж яарч, шохоорхолгүйгээр хүсэн хүлээж байна. Урам хугарахаас айж байгаа шигээ бас яаран сандран баясан хөөрцөглөхөөс эмээж байна. Сургаал номлол, хэрэг явдлын шуурган дунд хатаагдсан манай эрин үе хэрэгцээг нь хангаж чадахгүй байгаа зүйлийг халж солихоор санаархаж байгаа бүх юм руу дайсагнасан мэт харцаар харж байгаа боловч энэхүү дайсагнал нь үнэн чанартаа зөвхөн сайн санаатны болгоомжлох гашуун туршлагын үр дүн юм. Манай зуун гайхан биширч, хөндий цэвдэг байгаа юм шиг санагдавч энэ байдал нь сэтгэл санаанд нь бус, харин төрх байдалд нь харагдаж байгаа бөгөөд, энэ нь тартагтаа тулсных биш, харин эрийн цээнд хүрсний шинж юм. Тэр бүү хэл энэ хүйтэн харьцаа нь дотоод бахархлын төвлөрөл мөн. Энэ бол аливаа юмны эзлэх ёстой байр суурь, зааг хязгаарыг олж харж чаддаг шигээ өрөөсгөл бодолтын өвчин нь болсон аливаа зүйлийг хэрээс хэтрүүлэн үзэж амь тавин хөөцөлдөх явдал хийгээд дундыг баримтлагсдын онгон шүтээнээ болгон нэгэн амьд багц мэт бөөгнүүлсэн хиймэл алтан дундчуудыг жигшин зэвүүцдэг явдал бас мөн. 

	Өнгөрсөн зууны сүүлчийн хагас, бас манай зууны үлдээд байгаа хагас нь нэгэнт улиран үлдээд байгаа олон өдрийг бүхэл бүтэн зуунтай зүйрлүүлж болох бөгөөд энэ нь хүн төрөлхтөн олон зүйлийг амсаж өнгөрөөсөнтэй холбоотой гэж санахад дээрх зүйлс бидэнд хэвийн юм шиг санагдах буй заа. Бага залуу цагт ямар ч юмыг халуунаар дэмжих, зэвүүцэн жигших амархан болохоор даруй дайсагнан үзэх юмыг хүртэл бишрэн шүтэж, өвдөг сөхрөн наманчлахад бэлэн байдаг. Юм үзэж, нүд тайлсан хүн бол аливаа юмыг яаран магтахгүй, урьдаар судалж үзээд итгэх тул эхлээд эргэлзэж байснаа хатуу чанд шалгалт, сорилтыг давсных нь дараа тэр юмыг сая хормын төдий хугацаагаар бус, үргэлж хайрлан хүндэтгэдэг юм. Насанд хүрсэн хүн бол өөрт төрсөн сэтгэгдлийг таашаан үзэж, бусдад мэдэгдэхийг оролддоггүйгээр үл барам харин ч бусдад ил гаргая гэхээсээ нууж далдлахыг чармайн хайрлан нандигнадаг. Гэтэл бага залуу насанд гайхан бишрэхийн тулд юмыг сонирхдогоос сэтгэгдлээ бусадтай хуваалцахгүй бол цээж нь давчдаад байгаа юм шиг санагддаг. Манай зууныг дайрч давшлах, тэгэхдээ бүр шударгаар дайрч давшлах явдал нэлээд бий. Нээрээ ч энэ зуун бол шийдэмгий бус, хувь хувиа бодохын үзэл, бодгаль чанарын үе, амин хувийн шунал, шохоорхол ба хувийн эрх ашгийн (оюун ухааны хувьд ч гэсэн) зуун, шилжилтийн зуун, нэг хөл нь бидний мэдэхгүй ирээдүйн босго алхчхаад байхад, нөгөө хөл нь үеэ өнгөрөөсөн хуучин цагийн талд үлдэж, ар тийшээ юу, урагшаа юу гэж хаашаа явахаа мэдэхгүй дороо эргэлдэн байгаа зуун. Энэ бүхэн цөм үнэн боловч манай зуун дундад зууны үеийн мэсчин эрчүүд шиг хоосон мөрөөдлөөр амьдарч, урьд өмнө үзэгдээгүй гоо сайхны төлөө сэлмээ хугалдаг шиг эсвэл царай муутай Дульсиней гэгчийг зүйрлэшгүй гоо үзэсгэлэнтэйд тооцож, үнэхээр үзэсгэлэнтэй эсэхийг нь олж хараагүй мөртөө зүйрлэшгүй сайхан гэж өөртөө итгүүлэх гэж оролддог Дон Кихот шиг байх нь хэрэггүй юм гэдгийг мэддэг ухаалаг, туршлагатай, олон юмыг дотроо үнэлж цэгнэдэг болсон эрин үе юм. Тийм ээ, уран сэтгэмж, хоосон бодол бүх асуултад хариу өгч, хийсвэр орь хүслэн жаргал цэнгэлийг нь орлож байсан мөрөөдлийн сайхан цаг хүн төрөлхтний хувьд нэгэнт эргэлт буцалтгүйгээр өнгөрчээ. Дэлхий ертөнц нас биед хүрсэн учир түүнд хоосон мөрөөдлийн алаг эрээн явдал биш, алс холын юмыг ойртуулдаг, нүдэнд үл үзэгдэх зүйлийг харагдуулж чадах оюун ухааны шидэт дуран авай хэрэгтэй болоод байна. Бодит байдал гэгч өнөөгийн дэлхий ертөнцийн дэвшүүлэх уриа, хамгийн чухал зүйл мөн. Баримт, эрдэм мэдлэг, сэтгэлийн үнэмшил, боломжид шингэсэн, бүх юманд, газар сайгүй байгаа бодит байдал гэдэг бол манай зууны эцсийн шийд билээ. Нигер мөрнийг үүлнээс буюу солонгоос урсан гарч байгаагаар дүрсэлснээс Африк тивийн газрын зураг дээр хоосон зай үлдээх нь хавьгүй дээр гэдгийг манай зуун мэднэ. Газарзүйн баримтыг бодитойгоор нотлохын тулд эрэлхэг зоригтой хэчнээн аялагчид, жуулчид амиа өгсөн бил ээ? Хэн ч урьд нь үзээгүй Эльдародог байдаг гэж итгэснээс бодит байдлаар оршин байгаа элсэн цөлийг нээхээс илүү чухал зүйл манай үед байхгүй билээ. Хоосон мөрөөдөгчийн хий бодолд оршин тогтнодог үлгэрийн орноос бодит байдлаар оршин байгаа элсэн талд байгалийн сүр жавхлан, хамгийг бүтээгчийн хүч чадал илүү тод харагддагийг манай зуун мэднэ. Манай зуунд алиа салбадайн хонх, зугаатай төөрөгдөл, хүүхдийн тоглоом шиг зүйлс, сонирхолтой, сэтгэл тайтгаруулахаар боловч худал хуурмаг зүйл хэрэггүй. Хэрэв хуурамч явдал залуухан сайхан бүсгүйн дүрээр дур булаам инээмсэглэн ирж тэврэн авахаар завдтал аварга том морь унаж, аймшигт араг ясны дүрээр үнэн явдал ирт мэс далайсаар давхин иржээ гэж бодвол манай эрин үе нөгөөх сэтгэл булаах сүгийг зэвүүцэн жигшиж, саях сэтгэл сэртхийм хэлхээ ясанд дуртайяа тэврүүлэх байсан буй заа... Гар хүрэх төдийд алга болох ёстой хий үзэгдлийг барьж авснаас өөрийгөө аймшигт үхлийн бодит тэврэлтэд байна гэж мэдрэх нь илүү санагдах биз ээ... Гэхдээ энэ бол үл итгэх үзэл биш, харин бодгаль хязгаарлагдмал байдлаас аймшигтай байж болох үнэн мөнийг бишрэн шүтэх үзэл мөн учраас үнэн гэдэг бол мөнхийн гоо сайхан ба үүрдийн баяр цэнгэл юм. Үл итгэх үзэл бол үнэнд дургүй тул үнэнийг эрэх нь үгүй. Манай зуун бол үнэнээр дутагдсанаас үнэнийг эрж хайж байна. Манай зуун бол эргэлзлэг, асуулт, эрмэлзэл тэмүүллийн зуун... Үнэн түүнийг мэхэлнэ гэж айхгүй боловч хүн хязгаарлагдмал байдлаас болж үнэн гэж андуурдаг худал, хуурмаг зүйлээс эмээж байна. 

	Гэвч хүн гэдэг үнэнийг танин мэдэхийн төлөө тэмүүлж ирсэн болохоор үргэлж бодож сэтгэж, судалж шинжилж, шалган туршиж ирсэн билээ. Гэхдээ судалгаа шинжилгээ хэзээ ч бүрэн чөлөөтэй явагдаж байсангүй, үргэлж ямар нэгэн шууд бясалгалын нөлөөнд байж эсвэл нэр хүнд бүхий хүмүүсийн санаа бодол, мөн нийтээр зөвшин дагаж тогтсон зүйлээр хамаарч байлаа. Хэрэв ямар нэгэн үед судалгаа шинжилгээ нь тухайн үеийн нэр хүндтэн буюу домог ярианаас ангид байж чадсан тохиолдолд амьдралыг шинэ зүйлээр баяжуулахын оронд хорсолтойгоор эвдэн бусниулдаг байв. Жишээлбэл, Грект уран сэтгэмжээр төсөөлөгдөж байсан бодит байдлын бүх үзэгдлийг зохиомол хоосон байдлаар тайлбарладаг байв. Оюун ухааныг уран сэтгэмж, сэтгэлгээ илэрхий давамгайлж байлаа. Уран сэтгэмжээр бүтсэн бодит байдал Сократын задлан бутаргах философид дийлдэж ганхсаар нурж унахдаа нуранги дороо философичоо булшилжээ. Хийсвэрлэл ид ноёрхож байсан дундад зууны үеийн философи нь зарим талаар сүсэг бишрэлтэй холбоотой байсан шиг, хими нь алхими шиг, астрономи нь зурхай шиг, түүх нь роман шиг, газарзүй нь шидэт үлгэр шиг байсан юм. XVI—XVII зууны үед оюун ухаан зүй журамдаа орж сэрэл, хоосон мөрөөдлийн харьяалалд байсан салбаруудыг эзлэн авсаар XVIII зуун гэхэд сүүлчийн цохилтыг өгч бүрэн ялж гарсан билээ. Гэвч энэ ялалт нь оюун ухаан дангаараа юмыг үгүйсгэж хэтрүүлж болзошгүй байдлаасаа сэрэмжлэх хэрэгтэй гэдгийг нотолж өгөв. Ийм ч учраас XIX зуунд оюун санаа нь сэрэл, уран сэтгэмжтэй нэгдэн цогцлох ёстой нь илэрхий болсноос оюун ухааны давамгайлсан нөлөөллийн дор сэрэл сэтгэлгээ оршиж, холбоотой байх эрхийг нь хүлээн зөвшөөрчээ. Ингээд одоо үед оюун ухаан хаа ч бол юм бүхэнд өөрийгөө эрж, юм бүхэнд чухалчлагдах болсноор манай эрин үе урьд өмнөх бүх эрин үеэс ялгарч байгаа юм. Ингэж оюун ухаан бүхнийг эзэгнэх болжээ, аливаа юмсын биеэ даасан байдал, бодит чанар гагцхүү түүнээс л хамаарах болов. Ингэснээр эргэлзэх, үл итгэх үзэл оюун ухаанд дайсагнахын оронд үнэнийг танин мэдэх арга хэрэглүүр болж хувирлаа. 

	Оюун ухаан нь бодит байдлын үзэгдэл, сургаал номлол ба үнэнийг хэлбэр гэж үзвэл оюун ухаан агуулга нь болж байгаа нөхцөлд л энэ бүх зүйлс нь бодитойд тооцогддог талаар бид дээр дурдсан. Үүний тулд оюун ухаанд хэлбэрээс үзэл санааг салгах, тухайн үнэн буюу тухайн үзэгдлийг бүрдүүлж байгаа жижиг хэсгүүдийг ялган салгах ганц арга зам хэрэгтэй. Оюуны энэ үйлдэл бол гоё сайхан үзэгдлийн ач холбогдлыг нь тодорхойлохын тулд эвдэн мөч мөчөөр нь салгаж байгаа дур гутам анатомийн задлан шинжилгээ биш ээ. Оюун ухаан доторх оролцоог нь тодорхойлж чадвал үзэгдлийг эвдэн бусниулахдаа түүнийг шинээр гоо сайхан болгон, дахин амьдруулахын тулд задалдаг юм. Оюун ухааны задаргаанаас өөрийн гэх юм огт үгүй тийм үзэгдлүүд л оршин тогтнохоо больдог бөгөөд оюун ухаан тэднийг зөвхөн сэрлийн хүрээнд байдгаас бус бодит байдлаар байдаггүй үзэгдлүүд гэж зарладаг. Энэ үйл явцыг «шүүмжлэл» гэж нэрлэдэг. Ихэнх хүмүүс шүүмжлэлийг ойлгохдоо авч үзэж байгаа үзэгдлийг зэмлэн буруушаах буюу сайн мууг нь ялган салгах явдал гэж үздэг нь шүүмжлэлийг дээд зэргээр гуйвуулан ойлгож байгаа хэрэг юм. Ямар ч юмыг өөрийнхөө дураар, санаанд орсноороо буюу хувийн үзлийн үндсэн дээр батлах буюу үгүйсгэж болохгүй: яагаад гэвэл шүүмжлэхийн тулд оюун ухаанд тулгуурлах хэрэгтэй, харин хүмүүст биш, хүмүүс бол зөвхөн өөрийнхөө нэрийн өмнөөс биш нийт хүн төрөлхтний оюун ухааны үүднээс шүүмжлэх ёстой. «Надад таашаагдаж байна, надад таашаагдахгүй байна» гэх мэтийн үгс ямар нэгэн хоол хүнс, архи дарс, хурдан морь, анч нохойны тухай ярих үед л зохимжтой бөгөөд энэ талаар нэр хүнд олсон хүн л ингэж ярьж болох юм. Харин түүх, шинжлэх ухаан, урлаг, ёс суртахууны тухай ярих үедээ дур зоргоороо нотлох баримтгүйгээр, зөвхөн сэтгэл санаандаа орсноор аливаа юмыг тунгаагчийн «би» бол цаасан титэм өмсөж, сүртэй гэгч нь аргагүй сэтгэл санаанд нь урган буух ард түмнүүдийг захиран, цаазлахыг нь цаазалж, өршөөх нэгийг нь өршөөн, заримд нь дайн зарлан, заримтай нь найрамдал тогтоон, хүмүүс хориг саад хийхгүй бол үргэлжлүүлэн суудаг сэтгэл мэдрэлийн өвчтэй үйлийн үртэй нэгнийг санагдуулахаас цаашгүй. Шүүмжилнэ гэдэг бол тухайлсан нэг үзэгдэлд оюун ухааны ерөнхий хуулийг эрж хайн олоод, түүгээрээ дамжуулан тухайлсан үзэгдэл болон түүний эрхэм дээд хэлбэр хоёрын амьд, органик холбоо зэргийг тодорхойлох явдал юм. Онцгой үзэгдэлд ерөнхийг, эцсийн бүлэгт эрхэм дээдийг илэрхийлж чадахуйц үзэгдэл байдаг учраас тодорхой зэрэг онцгой ерөнхий хоёрын нэгдлийг илэрхийлдэг үзэгдэл, мөн энэ нэгдэлд орж болохуйц боловч үнэн хэрэгтээ шал өөр үзэгдэл ч бас байдаг, ийм болохоор шүүмжлэл муушаахын хажуугаар бага зэрэг сайшаах эсвэл харааж зүхдэг боловч, зарим үед зөвхөн магтаад л орхидог. Манай Орос оронд шүүмжлэлийг олон түмэн андуу ташаа ойлгосноос болж, шүүмжлэхийг зөвхөн буруушаан зэмлэх гэсэн утгаар хүлээн авдгаас, шүүмжлэлийн өгүүллийг хүртэл мөн энэ үүднээс ойлгодог болжээ. Энэ ч бага хэрэг, шүүмжлэлийг нэг хэсэг нь шоглол, элэглэл гэж ойлгож байхад, хөдөөгийнхөн, нийгмийн дунд давхаргын хүмүүс хов жив, атаа жөтөө гэж үзэж байна. Шүүмжлэлийг ингэж ойлгох нь үнэн шударгын түүхийг үнэн мөнийг олдоггүй, зөвхөн ял оноодог гэж ойлгосонтой адил юм. Шүүмжлэлийг ихэнх тохиолдолд урлагийн төрөл гэж үздэг боловч ганц үүгээр хязгаарлагддаггүй. Шүүмжлэл грекийн «үнэлэх, дүгнэх» гэсэн үгнээс гаралтай бөгөөд түүний өргөн утгад «бодомж, эргэцүүлэл» гэсэн утга бас бий. Ийм учраас зөвхөн урлагийн төдийгүй, шинжлэх ухаан, түүх, ёс суртахууны шүүмжлэл бий. Жишээлбэл, Лютер папизмын шүүмжлэгч, Боссюэт түүхийн шүүмжлэгч, харин Вольтер феодалын үеийн европын нийгмийн байгууллын шүүмжлэгч юм. 

	Шүүмжлэл үнэлж дүгнэж байгаа зүйлтэйгээ ямагт тохирч байдаг: ийм учраас шүүмжлэлийг бодит байдлыг ухамсарлах хэрэгсэл гэж болно. Жишээлбэл, Буало, Батте, Лагарп гэж хэн бэ? Корнель, Расин, Мольер, Лафонтен нарын зохиолд дүрслэгдсэн (үзэгдэл шиг, бодит байдал шиг) юмны тодорхой ухамсарлал. Эндээс үзэхэд урлаг шүүмжлэлийг бий болгосон ч биш, шүүмжлэл урлагийг бий болгосон ч биш, харин хоёулаа тухайн үеийн ерөнхий хандлагаас урган гарсан нь харагдаж байна. Аль аль нь адилхан эрин үеийн ухамсар, гэвч шүүмжлэл бол философийн ухамсар, харин урлаг бол шууд ухамсар юм. Хоёулынх нь агуулга ав адилхан боловч хэлбэрээрээ ялгаатай. Ийм нөхцөлд шүүмжлэл, ялангуяа манай үед чухал хэрэгтэй гэдэг нь ойлгогдож байна, манай үе ихэнх тохиолдолд бодож сэтгэн, үнэлж дүгнэн, мэдээж, цаг үеэ шүүмжилж байдаг. Манай үеийн шүүмжлэлд юу юунаас илүү эрин үеийн хандлага илэрч байна. Манай үеийн урлаг гэдэг чинь ингэхэд юу юм бэ? Энэ бол нийгмээ эргэцүүлэн дүгнэх, шүүмжлэх явдал. Сэтгэн бодох элемент уран сайхныхтай нийлсэн учраас манай үед уран зохиолын бүтээл нь эрин үеийн ноёлох үзэл бодлын эхлэл бүхий субьектив ямарваа нэг зоримог санал бодолгүйгээр зүгээр л аж амьдралыг дүрслэхийн тулд буюу эсвэл зовлон зүдүүрийн гашуун дуу ба баясал бахдалын магтуу эгшиг оролцоогүй, үгүй бол асуулт дэвшүүлэн тавьж, эсвэл асуултад хариу болохооргүйгээр амьдралыг дүрсэлсэн бол үхмэл зүйл болно. Шүүмжлэл бол орчин үеийн оюуны ертөнцийн хатан гэвэл гайхах сан болов уу? Одоо тэгэхлээр агуу их зохиол бүтээлийн тухай юу хэлэх бол гэдэг нь уг зохиолоос ч илүү сонин байна. Юуг ч яаж хэлсэн та нар итгээрэй, эхлээд үүнийг уншихад шохоорхох сэтгэл төрж улмаар оюун ухаан тэлэгдэнэ. Өөрөөр байж болохгүй, яагаад гэвэл бид зөвхөн сэтгэл ханаад зогсохгүй, бид мэдэхийг хүсэж байна, мэдлэггүйгээр бид сэтгэлээ жаргуулахгүй. Хэрэв ямар нэгэн зохиол уншаад гайхан бишрэх сэтгэл төрлөө гэсэн мөртөө, яагаад ингэж баясах сэтгэл төрсний учрыг мэдэхийг хүсээгүй тэр хүн хууртагдсантай адил юм. Урлагийн бүтээлийг ойлгоогүй байж гайхан биширнэ гэдэг байж болохгүй зүйл. Ийм явдал зарим нэгэн хүний хувьд төдийгүй нийт олны хувьд тохиолдож байна. Орос оронд одоохондоо урлагийн болон уран зохиолын шүүмжлэл зонхилж байна. Ийм учраас шүүмжлэлийг ихэд сонирхож чухалчлах боллоо. Уран зохиолын тухай санал бодол асар түргэн тарж, санал бүр өөрийн санаа нэгтнийг олж байна. Одоохондоо зөвхөн урлаг уран зохиолд түүнчлэн гоо сайхны болон уран зохиолын шүүмжлэлд манай нийгмийн оюуны ухамсар илрэлээ олж байна гэвэл хэтрүүлэг биш. Ийм учраас эрдмийн зөвлөлийн жилийн ёслолыг албан ёсоор хариуцахаар томилогдсон хүндэт профессор өөрийнхөө ярианы сэдвийг шүүмжлэлд хандуулсан нь тохиолдлын хэрэг биш. Цаг үеэ олсон, амьдралд ойр дөт үүн шиг чухал асуудал сонгон авахад бэрх биз ээ. Манайд шинжлэх ухаан амьдрал нийгэмтэй ойртож баярын хурал дээр сууж байгаа хэдэн зуун хүнээс зөвхөн илтгэгчээс гадна арав хүрэхгүй шахам хүнд ойлгогдох латин хэл дээр бичигдсэн нууц зүйл байхаа больж байгаа нь хэчнээн сайхан хэрэг билээ. Эрдэмтдийн нийгэмлэгийн захирагчид ч ярьж хэлж буй зүйлээ буурь суурьтай, гүн гүнзгий авч үзэж сонирхолтой, анхаарал татахуйц уран чадварлагаар тайлбарлан ярьж чаддаг хүмүүс байгаа нь нэн таашаалтай хэрэг. Энэ өгүүллийг бичихэд хүргэсэн үг хэлсэн хүн ч дээрх чадварыг бүрэн эзэмшсэн хүн юм аа. Ноён Никитенкогийн хэлсэн үг нь түүний бичдэг өгүүллүүдийн нэг адил утга төгөлдөр найруулгын ур чадвараараа онцгой юм. Хүн бүр өөрийн гэсэн бодол санаатай байдаг учраас ноён Никитенкотой түүний үндэслэл, бас зарим нэг зүйлийн талаар санал нийлэхгүй нь мэдээжийн хэрэг боловч ургуулан бодож сэтгэж, ухаан бодлыг гайхан бишрүүлэх сэтгэл төрүүлэхүйц үгсийг ихэд анхааралтай хүндэтгэн унших буй заа. Гаж буруу санал буюу илэрхий худал хуурмаг явдал яагаад ч шүүмжлэлт маргаан өрнүүлж чадахгүй ч (яагаад гэвэл шүүмжлэл бол эргэцүүлэл үзэгдлийг түүний эрхэм дээд илрэлтэй харьцуулах явдал юм). Цохилт өгч болох юм, шүүмжлэлт маргаан бол зөвхөн санаа бодлоос урган гардаг юм. Худал хуурмаг гэсэн зүйлийг бүрмөсөн цохиж харин зөрчилт талыг нь харгалзахгүйгээр хүндэтгэж байгаа зүйлийн тухайд бол маргаж болдог. Саналыг эсэргүүцэж байгаа хүн өөрийгөө зөв гэж тооцох нь мэдээж, маргаж байгаа хүн мөн өөрийнхийгөө зөв байлгахыг хичээх боловч ялалт өөрийнх нь хувьд боломжтойг үгүйсгэдэггүй. Ялалтыг шүүх нь нийгэм түүхийн, цаг үеийн эрх юм. 

	Маргах бүү хэл, эсэргүүцэх боломжтой бүтээл шүүмжлэлийн (эргэцүүллийн) хүрээнд манайд маш бага байдаг учир ноён Никитенкогийн хэлсэн үг биднийг давхар баярлуулсан юм. Яагаад гэвэл түүний илтгэл санал сэтгэлгээ, уран үгийн хосгүй нандин бүтээл болохын хувьд анхаарал татахуйц яриа хөөрөө өрнүүлэх боломж олгосныхоо хувьд биднийг баярлуулсан юм. Түүнээс гадна, профессорын хэлсэн үгийн гол санаа нь бидний зүрх сэтгэлд тун ойрхон зүйл бөгөөд ийм сайхан сэдвээр саналаа солилцоно гэдэг бидний хувьд хосгүй аз завшаан, жинхэнэ баяр баясгалан юм. 

	Хэлсэн үгийн эхний мөрөөс эхлэн найруулах ур чадвар, баримт сэлт нь (орчин үеийн амин чухал ашиг сонирхолд нийцсэн гэж болохоор) уншигчийг үнэхээр гайхуулна. 

	Ноёд оо! Шинжлэх ухааны тусын тулд манай даруухан ёслолд оролцохдоо та бүхэн мэдээж, үнэний төлөө зүтгэх ёстой бидэнд үүрэг болон тохоогдсон эгэл жирийн зүйл юмны үр дүн ба бидний эрдэм номын итгэл үнэмшлийг ил гаргаж ирэхийг төдийгүй, бас шинжлэх ухаан, уран зохиолын бид бүхэнд амьдрал нийтэд нь нийгэм гэдэг амьд бие махбодынх нь хувьд даалгасан эдгээр асуудалд санаа зовж буй эсэхийг шаардах эрхтэй билээ. Их сургууль гэдэг бол нийгмийн ямар ч эрхэм сонирхол, хөдөлгөөнөөс ангид байж болохгүй, учир нь их сургуульд өөрийнх нь төлөө зүтгэх ёстой үеийнхээ хүч чадлыг зөв чиглүүлэн хөгжүүлэх үүрэг, хариуцлага ногддог. Дэлхий дахины хэрэгт шинжлэх ухаан хүч гарган нааштай оролцох оролцоо нь сийрэг зөв ухаантнууд байгаа бөгөөд тэд нь ард түмний агуу их хувь зохиол, түүхэн явдлын тусын тулд шинжлэх ухааны сан хөмрөгийг тарааж болох тэр л газарт хэрэгжинэ гэдэг нь эргэлзээгүй. Чухам энд л түгээмэл үнэн нь эд юмсын бодит хүчтэй нийлж, эрхэм сайхан холбоог үүсгэн энэ холбоо нь зарим явдлыг чухал болгон, заримд нь үүсэл хөгжлийн эхлэл, утга учир, зүй журмыг бий болгодог. 

	Илтгэгчийн бие шүүмжлэлийг зөвхөн урлагтай холбон авч үзээд түүнийг «уран бүтээлийг цэгнэх оюун ухааны шүүх» гэж тодорхойлсон байна. 

	Гэвч (түүний хэлсэн шигээр) оюун ухаан нь хэрхэн орчлонгийн анхдагч бөгөөд хамгийн эрхэм чухал анхдагчийн эрх мэдлийг түүний мөн чанар, хувь зохиолыг таслан шийтгэх, ял зэм оноох эрхийг эдлэхээр зүрхлэх бил ээ? Барих биегүй, өнгө зүсгүй зэвхий ойлголт ухагдахуун нь хурц тод, шуугиан дуулиантай хэрэг явдлын дэргэд юу болох вэ дээ? Зөвхөн сүүдэр үүсгэх төдий зүйлийг сүр бараатай эд юмстай зүйрлэж болно гэж үү? Эсвэл галт уулын гүн рүү өнгийж, нарны эгц өөдөөс харж таталцлын хуульд хазаарлагдсан биесийг юунд ийнхүү бачимдана вэ гэх буюу үгүй бол юунд ийнхүү гэрэлтэн гийнэ вэ гэж асуух, буюу энэ нь ийм, тэр нь тийм байх ёстой гэж хэлэх хэрэг байна уу? Үхэл амьдралаас өөр хариулт байж болохгүй үед үг ямар ч нэмэргүй. Энэчлэн хүний оюун ухаанаар шүүж, зэмлэж болохооргүй уран бүтээл, бас байдаг. Ийм зүйл бол байгалийн уран бүтээл, түүнд тавих шаардлага, шийдвэрлэх зүйлийн талаар өөр өөр бодол байх ёсгүй, бас хүрч болшгүй эрхэм дээд зорилго, онол ч гэж байхгүй, байгаа юм байх л ёстой, байхдаа байх ёсоороо л байх ёстой. Байгалийн алив үзэгдэл үе шат бүхэндээ хөгжиж байх ба мөч бүр нь дутуу гуцуу зүйлгүй, хэрэгцээтэй бүх юмыг өөртөө агуулсан байдаг, өөр ямар ч байдлаар байж чадахгүй. Цэцэг тансаг сайхан өнгөөрөө гайхуулан дэлгэрч байх, эсвэл умрын хүйтэн салхины урсгалд өртөж нялх балчир дэлбээгээ хумих нь байгалийн жам, аливаа амьд махбод хууль жамаараа хөгжиж, бүх юм адилхан жам ёсоороо явагдаж байна. Энэ бүхэн юунд ч үл захирагдах хүчний хууль жамаар болж байгаа учраас «уг явдал боллоо» л гэж хэлэхээс, тухайн хэрэг явдлыг өөрөөр шүүн тунгаах аргагүй юм. 

	Үүнтэй санал нийлж болохгүй, ямар үндсэн дээр байгалийг бүтээсэн оюун ухаан байгалийг эрхэндээ оруулж, түүнийг шүүж болох сон билээ. Эргэцүүлэл гэдэг бол ихэнх тохиолдолд шүүгдэж байгаа юманд шийтгэл оноохын тулд бус, харин юмс гэж чухам юу болохыг батлан, юмс, яг ийм байдлаар оршихоос бус өөрөөр байж болохгүй гэдгийг хүлээн зөвшөөрдөг. Аливаа үйл явдлын хурц тод, шуугиан дуулиантай хүчний өмнө өнгөгүй, зэвхий саарал, барих биегүй ойлголт юу болох вэ дээ? Юмсыг бий болгосон хүчтэй тэмцэхийг зүрхэлдэг сүүдрээс цаашгүй зүйлс болох биз? Илтгэгч ингэж ярьж байгаа боловч хэрэв эдгээр бодит дүрсэнд шингэсэн мөртөө өнгөгүй, зэвхий саарал, биегүй ойлголтууд хоосон мөрөөдөл, боломжийн ертөнцөөс бодит ертөнцөд шилжин ирсэн юм бол байгаль гэдэг чинь чухам юу юм бэ?.. Ойлголт гэдэг ямар ч сүүдэргүй байдаг байхад хуурамч явдал сүүдэртэй байдаг. Бүх дэлхий ертөнц, амьдрал гэдэг эдгээр ойлголтуудын биежсэн дүрс юм. Тэгвэл оюун ухаан өөрийнхөө бий болгосон хүчтэй яагаад тэмцэхийг зүрхлэхгүй байна вэ? Өөрийг нь амьсгалан амьдарч байгаа материд оюун ухаан юу гэж анхдагчийн байраа тавьж өгөх вэ? Хэрэв оюун ухаан байгальтай өөрийгөө харьцуулан байгалиар илэрч байгаа хуулиудаа ухамсартаа тусгаж юмс ийм байдлаар биш өөр байх ёстой гэсэн дүгнэлт гаргах юм бол үүгээрээ өөрийгөө зөрчилд оруулж, өөрөөсөө урваж, өөрийгөө аймшигт ялд унагаах сан билээ. Байгаль гэдэг бол өөрийнхөө оршин байгааг мэдэрдэггүй амьгүй зүйл, зөвхөн хүний оюун санаа түүнийг оршин байгааг, амьдрал гоо сайхнаар дүүрэн байдгийг нь, түүнд хосгүй цэцэн мэргэн ухаан нуугдаж байдгийг мэддэг бөгөөд энэ бүхнийг мэдэж авснаараа мэдлэгээрээ гайхуулж байдаг байна. Толь өөрийн эсрэг байгаа бүх зүйлийг тусгадаг боловч тэдгээр юмыг өөрөө харж чаддаггүй учир тусгах эсэх нь түүний хувьд ямар ч хамаагүй байдаг, ийм асуудлын чухал, чухал бус нь зөвхөн хүнд л хамаатай. Хүн төрөлхтөн сөнөх юм гэж санахад газар дэлхий яг л хуучин хэвээрээ магадгүй хуучнаасаа илүү сайхан болж үлдсэн ч гэсэн хэн ч ертөнцийн оршин байгааг мэдэхгүй учир ертөнц бас байхгүй болно. Тэр бүү хэл, оюун ухаан байгалиас өөрийгөө олсон ч гэсэн байгальд үйлчлэхгүй гэж бодож болохгүй. Оюун ухаан ургамлын навч яагаад ногоон, хөх цэнхэр биш байгааг, яагаад царс өндөр байхад сарнай намхан байдгийг хэлж чадахгүй. Энэ бол ийм л байх ёстой, байгалийн үйлчлэх хүчийг өөрчилж болохгүй гэдгийг мэдэх учир түүнийг өөрчлөхийг хүсдэггүй, гэсэн ч байгальтай зохицон, байгалиар дамжуулан уур амьсгалыг өөрчилж, намаг, тундрийг хатааж, элсэн цөлийг хувиргаж ургамлын аймгийн элбэг дэлбэг баялгийг янз бүрийн зориулалтаар ашиглахыг уриалж, гол мөрнийг ийш тийш татаж, нуур далайг хооронд нь сувгаар холбож, цэцэг ногоог арчлан зэрлэг ургамлаас ч илүү ургуулж, будаа тээрэмдэж, мод хөрөөдөхөд ус, салхийг ашиглан эрхэндээ оруулж, уурын тэрэг хийж хуурай газар, далай тэнгисээр аялж, аянга цахилгаанаас хамгаалах хэрэгсэл бүтээж, цаг хугацаа, орон зайг ялан дийлж, байгалийг өөрийнхөө оюун ухааны мөнхийн хуулиар захирдаг хаан болоод байна. Гэтэл илтгэгч байгальд байгаа зүйлийг урлагт огт өөрөөр олж харжээ. Үүнтэй мэдээжийн хэрэг санал нийлж болохгүй. Ямар ч юмыг аль талаас нь харснаас болж янз бүр ойлгогдох нь бий. Байгалийн уран бүтээл бүр ямар ч шатанд байлаа гэсэн өөрийнхөө хувьд төгс боловсорсон байдаг байхад урлагийн ямар ч хосгүй нандин бүтээл түр зуурын буюу тохиолдлын чанартай зүйлсийг аль нэг хэмжээгээр агуулж байдаг учраас хойч үеийнхэнд үнэлэгдэхээ байх явдал байдаг. Гэвч энэ нь байгальтай харьцуулахад урлагийн хамгийн доод шат биш, харин ч давамгайлах чанар юм, юу гэвэл, урлаг бол чөлөөтэй хөгжиж байхад байгаль өөрийн оршин тогтнолын математикийн хуульд захирагддаг. Эрх чөлөөтэй байдгаас алдаа гарч болно, эрх чөлөөгүй юм бол хэзээ ч алдаа гаргахгүй, ийм ч учраас хүмүүст тохиолддог төөрөгдөл, алдаа дутагдал, олиггүй бүхнээс амьтад ангижирсан байдаг. Урлагийн бүтээлийн доторх улиран хувьсах зүйл бол тухайн уран бүтээлчийн алдаа биш, харин түүний амьдарч байсан цаг үеийн алдаа юм. Ийм бүтээлийн алдааг урлагийн алдааных нь хувьд бус, харин хэзээ нэгэн цагт үнэн байж байгаад больсон мэт үзэж, хэлбэрийнх нь хувьд биш, агуулгынх нь хувьд голдог. Ухамсартай бүтээл гэдэг ухамсаргүй бүтээлээс заавал илүү байдаг. Хэрэв эх болсон байгальд тэнгэрлэг мэргэн ухаан төрж гарсан л бол тэр нь хүний ухаалаг үйл бүтээлд илрэхгүй гэж үү дээ, хүн өөрөөсөө өөрөө л агуу их зүйл бүтээхээс биш, тэнгэр дээдсийн хүчээр буюу тэднээр дамжуулан аливаа юмыг үйлдэн бүтээх юм гэж үү... Бие хүн өөрийн эр зоригийн санамсаргүй үйл явдлын улмаас амьдралын утга учир, хүч нь болсон бурхны номоос тасарч чаддаг боловч ингэхдээ өчүүхэн, тохиолдлын чанартай, хүч чадалгүй дорой золгүй нэгэн болон хувирна. 

	«Хүний уран бүтээл бол уран сайхны хязгааргүй үзэл санаа, амьдралын төгс чанараар дүүрэн үзэл санааг хэрэгжүүлэх гэж ахин дахин оролдсон оролдлого юм» гэж илтгэгч ярьж байна. Үнэн зөв тодорхойлсон бол гүйцэд, хангалттай гэж үзэж болохгүй. Нэгдүгээрт, ялангуяа энэ «амьдралын төгс, дүүрэн» гэдэг юугаар ч, ямар ч чимэг үгээр тодорхойлогдож чаддаггүй учир амьдралын төгс, бүрэн гэсэн үзлийг гоо сайхан, уран сайхны үзэлтэй хольж хутгаж болохгүй. Хоёрдугаарт, уран сайхан гоо сайхан гэдэг бол урлагийн бүх төрөлд байдаггүй. Бид өөрсдөө нэгэн үед гоо сайхны үзлийг нэгдмэл биеэ даасан зүйлийнх нь хувьд бус, харин урлагийн нэгдмэл зорилгынх нь хувьд баримталдаг байсан. Энэ үеэс эхлэн урлагийг танин мэдэх үйл явц эхэлсэн бөгөөд гоо сайхан гэдэг нэрийн төдий зүйл бус, урлагийн зорилго нь энэ үйл явцын эхний шат болдог. Энэ мөчийг алгасах юм бол урлагийг хэзээ ч ойлгохгүйд хүрнэ. Амьд юм бүхэн хөдөлж хөгжиж байдаг учраас урлагийн тухай ойлголт ч бас мөнхөд хөдөлгөөнгүй байдаг алгебрын томьёо биш. Яг энэ мөч хүрээд зогсчих юм бол урлагийг өрөөсгөлөөр ойлгох болно. Өөрийгөө бүрэн дүүрэн ойлгуулахын тулд урлаг өөрийнхөө төрөл бүрийг хөгжүүлэх сонирхолтой байдаг. Ухамсраа доод шатнаас дээд шат хүртэл ахиулна гэдэг өөрийнхөө итгэл үнэмшлийг өөрчилнө гэсэн үг биш. Үнэмшил гэдэг миний бодол гэсэндээ биш, үнэн байдаг учраас үнэ цэнтэй байдаг. Хүний үнэмшил үнэн зүйл байж чадахаа болимогц тэр хүнийх биш болж эхэлдэг, тэгэхгүй бол утга учиргүй нэрэлхсэндээ болж «хуурамч юмыг» өөрийнх болгоно гэсэн үг. Иймэрхүү хүмүүс манай дэлхий дээр олон байдаг, зарим нь урьд нь үнэхээр итгэж байсан зүйлдээ итгэл алдарсан боловч өөрсдийгөө хүчээр итгүүлэхийг оролддог. Тэд нэг итгэл үнэмшлээс нөгөөд шилжихдээ өөрийгөө доромжлууллаа гэж үздэг тул энэ шинэ итгэл үнэмшил үнэн мөн учраас хүнээс илүү хүчтэй, хүнээс хамаардаггүй гэдгийг огт мартдаг. Нэг үнэмшлээс нөгөөд өөртөө ашигтай тал юм уу, эсвэл амин хувийн ашиг сонирхлоос болж шилжих нь огт өөр хэрэг бөгөөд энэ нь үнэхээр тусгүй, бузар булай хэрэг юм. 

	Гоо сайхан гэдэг бол урлаг хөгжих зайлшгүй нөхцөл, гоо сайхангүйгээр урлаг байх үндэсгүй нь баталгаат үнэн билээ. Гэхдээ ганц гоо сайхангүйгээр урлаг, ялангуяа манай үед хол явахгүй. Гоо сайхан гэдэг бол үзэл санааны сэтгэцийн илрэлийн гол нөхцөл юм. Байгаль өөрөө гүйцэд боловсруулаагүй учраас газар усны гүний түнэр харанхуйд нуусан (нялцгай биетэн, чийгийн хорхой, нэг эст бүдүүлэг амьтан зэрэг) нүдэнд таашаал муутай юмсаас бусад нь байгальд үнэхээр сайхан харагддагийг бид мэднэ. Гэвч бидэнд бодит байдлын ерийн гоо сайхныг зөвхөн мэдрэх нь хангалтгүй санагддаг, ийм учраас бид байгалийг яг тэр хэвээр нь хэчнээн ч зөв нарийн хуулбарлан буулгахыг урлагийн бүтээл гэж үзэхгүй бөгөөд түүнээс илүү гоо сайхныг шаардана. Ийм бүтээлийг бид гар урлал гэж нэрлэдэг. Байгалийн гоо сайханд сэтгэл ханалгүй, оюун ухааны хүсэн мөрөөдөж, бид урлагаас нэхээд байгаа тэр гоо сайхан гэдэг чинь юу юм бэ? Бодитой бүх юм эх авсан, амьд дүрийн анхны дүр, олон зууны туршид хадгалагдан ирсэн оюун санааны ертөнц, барих биегүй ч хамгийн сайхан ертөнцийн гоо сайхан юм. Ингээд үзэхэд гоо сайхан гэдэг бол Зевсийн охин Афродита шиг оюун санааны гоо сайхан охин байх ёстой. Грекчүүд гоо сайхан оюун ухаанд захирагдах ёстой гэж үзэж байсан боловч бусад ард түмэнтэй харьцуулахад гоо сайхны нэлээд биеэ даасан ойлголттой байжээ. Тэд аливаа юмыг гоо сайхны нөлөөллийн дор үзэж, гоо сайхныг үзүүлэхэд зориулан уран баримлын урлагийг хөгжүүлж байв. Гэсэн хэдий боловч грекчүүд гоо сайхныг ахуйн бусад талаас салган Афродитагийн эрхэм дээд дүрд шингээн бурхан мэт тахин шүтэж байжээ. Зевсийн гоо үзэсгэлэн бол ертөнцийг захирагч оюун ухааны ихэмсэг сүр жавхлангийн гоо үзэсгэлэн бөгөөд бусад бурхан ч гэсэн гоо сайхны хажуугаар ямар нэгэн үзлийг илэрхийлдэг. Тэдний яруу найргийг үзвэл, үзэсгэлэнт сайхан дүрүүдэд нь шашин, ёс суртахуун, шинжлэх ухаан, мэргэн цэцэн сургаал, түүх, улс төр, нийгмийг багтаасан эллиний амьдралын бүхий л утга учир илрэлээ олсон байдаг. Үнэмлэхүй гоо сайхан гэдэг бол гагцхүү уран баримал л илэрхийлж чадах Афродитагийн дүрд илрэлээ олсон байдаг. Ийм болохоор грекийн урлагийн гол зорилго нь гоо сайхныг тусгахад байсан юм гэж хэлж болохгүй нь мэдээж. Грекийн эмгэнэлт зохиол бүтээл бүрийн агуулга нь гоо сайхны талаас шийдвэрлэгдэж байгаа ёс суртахууны асуудал байдаг. 

	Христосын шашин гоо сайхныг зөвхөн гоо сайхных нь хувьд биширч байсанд шийдвэрлэх цохилт өгсөн. Эх дагинын гоо үзэсгэлэн бол ёс суртахууны ертөнцийн гоо сайхан, хиргүй цэвэр ариун тунгалаг, эхийн сэтгэлийн гоо сайхан, энэхүү гоо үзэсгэлэнг гоо сайхны хүртээл муутай уран баримал яагаад ч илэрхийлж чадахгүй байхад уран зураг илэрхийлж чадсан юм. Тэнэг мулгуу царайг ямар ч ёс суртахуунтай байлгалаа гэсэн яагаад ч аятайхан сайхан харагдахгүй нь мэдээжийн хэрэг учраас грекийн гоо сайхны ойлголт шинэ урлагт орж ирэхдээ урлагийн зорилго бус, харин хэрэгсэл болжээ. Энэ «хэрэгсэл» гэдэг үгийг урлагаас ангид ямар нэгэн зүйл биш, харин урлагт зайлшгүй байх ёстой хэлбэр гэж ойлгох хэрэгтэй. Нөгөө талаас, орчин үеийн ухамсрын илрэл болсон түүхэн утгатай оюуны агуулгагүйгээр урлаг зөвхөн уран сайхны тухай хуучны ном судрыг уншиж олж авсан мэдлэгтэй урлаг сонирхогчдын анхаарлыг татаж чадна. Манай зуунд иймэрхүү зүйл огт хэрэггүй, яагаад гэвэл ийм урлаг, урлагийг урлагийнх нь хувьд, гоо сайхныг гоо сайхных нь хувьд үгүйсгэдэг юм. Шинэхэн урлагийн төлөөлөгчдийн дотор өөрийгөө хүрээлэн байгаа бодит ертөнцийн дотор өөрсдийн хийн хоосон уран сэтгэмжийн ертөнцийг байгуулсан жүжигчдийн явцуу бүлгийг олж илрүүлнэ гэж бодож байгаа хүн нэлээн том хууртах сан билээ. Вальтер Скотт өөрийнхөө романуудаар түүхэн амьдрал, онцгой тохиолдол хоёрын холбоог шийдвэрлэсэн. Тэр дундад зууны үеийн уран бүтээлч боловч өөрийнхөө дүрсэлсэн бүх зуунд нэгэн адил харьяалагдах бөгөөд биднийг эдгээр зууны гэр бүлийн амьдралын нууц руу хөтлөн оруулдаг. Тэр бээр зохиолч, яруу найрагч төдийгүй мөн түүхч хүн байлаа. Ийм учраас ганц ч роман бичээгүй түүхийн шүүмжлэгч Гизо шавийн журмаар Вальтер Скоттыг багшаа гэж нэрлэдэг нь гайхалтай хэрэг биш. XIX зууны урлагт түүхэн чиглэл гаргаж өгнө гэдэг бол тухайн үеийнхээ нууцыг суутаар урьдчилан таамаглана гэсэн үг юм. Байрон, Гёте, Шиллер нар бол яруу найргийн хэлбэрээр зохиол бүтээлээ бичдэг шүүмжлэгчид, философичид юм. Тэднийг зөвхөн яруу найрагчид гэхээс өөр юм хэлэхгүй байж ч болно. Үнэндээ Гёте герман хүний байдлаар ертөнцийг үзэх тэвчин хатуужсан үзлээрээ хэний ч гуйлтгүйгээр шувуу шиг донгоддог яруу найрагчийн эрхэм дээд цолыг хүртэж чадах байлаа (өөрийнхөө дууг хүний төлөө хэвлэдэг шиг), гэвч тэр бээр тухайн үеийнхээ шаардлагыг илэрхийлэхгүй байж чадаагүй юм, түүний «Вертер» эрин үеийн гаслан орилох дуу болохоос өөр юу ч биш, түүний «Фауст»-д манай үеийн дотор хүний цээжинд багтах ёс суртахууны бүх асуудал тусгалаа олсон байна, түүний жижиг хэмжээний уянгын олон жүжгийн ихэнх нь философийн үзлийн илрэл юм. Манай үеийн аугаа их яруу найрагчдаас Купер бусдыг бодвол цэвэр уран сайхны хүрээнд удаан байгаа нь түүний харьцангуй залуу эх орных нь иргэний үзэл орчин үеийн яруу найрагт тохирсон элементүүдийг гаргаж чадаагүйтэй холбоотой юм. Зөвхөн өөртөө зориулан донгоддог шувуу биш амьд хүн учир Купер Хойд Америкийн улсын амьдралаас жишээ авчээ. «Тагнуул»-ын агуулга нь тусгаар тогтнолынхоо төлөө явуулсан эх орны тэмцэл, «Америкийн пуританчууд», «Эвве Эффингем» болон бусад романдаа эх орныхоо бүрэлдэж амжаагүй байгаа иргэний үзлийн янз бүрийн талыг авч үзсэн байна. 

	Манай эрин үеийн хандлага ийм юм, асар их бүтээх хүч зөвхөн шувууны дуулахаар хязгаарлаж, түүхийн ба философийн бодит байдалтай огтхон ч адилгүй өөрийн гэсэн ертөнцийг бий болгон өөрийгөө газар дээр төрөлгүй, тэнгэрт төрсөн мэтээр сэтгэж, амьдралын зовлон зүдүүр, итгэл найдвар, юмыг урьдчилан тааварлах чадвар, яруу найргийн бясалгалыг эмээлгэх ёсгүй гэж үзэж байвал зөвхөн түр зуур л гайхуулаад өнгөрнө. Хэчнээн их бүтээлч хүч зарцуулсан байлаа ч ийм бүтээл амьдралын гүнд нэвтэрч, тухайн үеийн хүмүүс, тэрчлэн хойч үеийнхэнд ямар ч гайхан бишрэх, хайрлан хүндэтгэх сэтгэл төрүүлэхгүй. Энэ үнэнийг батлахын тулд орчин үеийн францын утга зохиолыг авч үзье. Виктор Гюго, Бальзак, Дюма, Жанен, Сю де Виньи нар ялангуяа сүүлийн тав нь бол мэдээж хэрэг нэг их хосгүй сод авьяастнууд биш, гэвч энэ хүмүүс бас ч их л авьяаслаг хүмүүс юм. Тэгтэл юу болов гэвэл, тэд маань хөгширч амжаагүй байтал европын уншигчдын дунд түгсэн алдар суу нь бөхөж амжсан юм. Виктор Гюго (эхнийх нь) гандаж байгаа алдар хүндийн цэцгэн хэлхээндээ нэг ч шинэ дэлбээ нэмэлгүйгээр хуучин нэр сүрээрээ одоохондоо мандаж байхад бусад нь францын хувьд манайхны ёс суртахууныг номлогчид буюу зан суртахууны шоглол зохиогчид шиг арчаагүй баатрууд, даажинтай шог зургийн загвар, доог тохуу шүүмжлэлийн бай болон хувирчээ. Яагаад францын эдгээр зохиолчид ийм хурдан нэр төрөө алдав? Яагаад гэвэл ганцхан авьяасаар хол явахгүй бөгөөд авьяасыг бөхөөхгүйн тулд оюун ухааны дэмжлэг гал дээр нэмэх тос шиг л хэрэгтэй учраас. Гэтэл эдгээр хүмүүс өөрсдөө ямар ч сонирхолгүй байснаас юу дуулж магтаж байгаагаа өөрсдөө ч мэддэггүй байсных уу, эсвэл ухамсар чиглэлгүйгээс гэнэдэж орчин үеийн нийгмийн олиггүй юм бүхнийг сайн сайхан буянтай үйлс мэтээр магтаж, төөрөгдлийг цэцэн мэргэн ухаан гэж зарлан, өөрсдийгөө энэ сайхан нийгмийг илэрхийлэгчид гэж үзэж байлаа. Тэдний дараа Сулье, Бернар зэрэг авьяастай хүмүүс гарч ирсэн юм аа. Гэвч яав? Энэ шинэ суутнуудын зарим нэгний бичсэн туужийг уншаад хүүрнэлийн хосгүй уран чадвар, хүний зан чанарыг хэрхэн урнаар дүрсэлж, уран сайхнаар өгүүлсэнд ихэд гайхах буй заа, түүнийг сэтгэл ханамжтайгаар унших боловч маргааш нь идэхдээ л санадаг хоолны нэгэн адил мартсан байх вий. Яагаад тэр вэ? Яагаад гэвэл энэ хүмүүст амьдралыг үзэх өөрийн үзэл санаа, сэтгэл зүрхэндээ шүтэж явдаг гүнзгий итгэл үнэмшил, сургаал номлол байхгүй учраас, тэд зөвхөн дуулахын тулд дуулдаг шувуу шиг бичихийн тулд бичдэг учраас тэр юм аа. Энэ зуун ба нийгмийн үзэл санаагаар бахархах сэтгэл дээр үндэслэсэн оюуны холбоогоор биш, зөвхөн гадаад холбоогоор холбогдсон нийгмээ хайрлах эсвэл үзэн ядах, өрөвдөх, дайсагнах үзлийн аль аль нь тэдэнд байхгүй юм. Нийгэм ч гэсэн тэдний зүг хайрлах ч үгүй, үзэн ядах ч үгүй, хүндлэх ч үгүй, жигших ч үгүй зүгээр л алиалагч, зугаацуулан инээлгэгч мэтээр харж байна, тэднийг гарч ирсний дараа нэлээд шуугьж байснаа тэд уйдаах шинжтэй болж, өөр нэгэн зугаацуулагч хөгжөөгчид шинэ зохиомол зүйл, ид шидээ үзүүлэн гараад ирэнгүүт тэднийг мартдаг байна. Жоржа Занда гэдэг суут эмэгтэйд харин ийм юм тохиолдсонгүй. Энэ бол орчин үеийн ертөнцийн хамгийн эхний яруу найргийн алдар суу байлаа. Түүний эхлэл нь ямар байлаа ч гэсэн санал нийлж болохгүй, үүнийг зөвшөөрч болохгүй, үүний худал хуурмаг болохыг мэдэж болно, гэвч яруу найрагч энэ эмэгтэйг сэтгэл зүрхэндээ шүтэж явдаг итгэл үнэмшилтэйнх нь хувьд хүндэтгэхгүй байж болохгүй юм. Ийм ч учраас түүний олон зохиол сэтгэлд гүнзгий шингэж, ухаан бодлоос ерөөс салдаггүй юм. Ийм ч учраас түүний авьяас хүч чадлын хувьд, үйл ажиллагааны хувьд ч буурдаггүй харин батжин бэхжиж хөгжиж байдаг. Ийм авьяаслаг байдал нь ёс суртахуунтай, гал цогтой зан төрх шиг тэдний амьдрал ямар ч өө сэвгүй, тэдний бүтээл гүн гүнзгий утга санаатай, цэвэр ариун, хүн төрөлхтөнд талархан үнэнд дуртай байдагтай холбоотой учир бидний итгэл үнэмшлийг улам бүр баталж байна. Тэгэхлээр ийм байх нь аргагүй, шувуу дуулж чаддаг учраас дуулдаг болохоос биш шувуудын овгийнхоо баяр хөөр, гуниг зовлонгийн алийг нь ч хуваалцдаггүй юм... Төрөхдөө чидун жимсний тос түрхүүлсэн хүмүүсийн дунд «шувууд» байдаг гэж санахад юутай харамсалтай вэ? тэд хүн төрөлхтнөөс ангид, тэдний зүг гуйсан царайчилсан харцаа хандуулж байгаа зовж зүдэрсэн ах дүү нараасаа ангид, зөвхөн өөрсдийнхөө дотор амьдарч, өөрсдийнхөө сэтгэл санаанаас баяр хөөр, тайтгарлыг олж, яруу найрагт шингэсэн энэ хувиа хичээх үзлээ орчин үед л тохирох мөнхийн ойлголтод амьдрал гэж нэрлэж байна... 

	Энэ бүхнээс үзэхэд, урлаг гэдэг бүх амьд юмс, үнэмлэхүй юмны нэг адил түүхэн хөгжлийн үйл явцад захирагддаг хүн төрөлхтний зам, амьдралын зорилго, утга учрын тухай орчин үеийн бодол ба манай үеийн урлаг, ухамсрыг уран сайхны дүрд шингээсэн илэрхийлэл юм. 

	Эл ярианы гол сэдэв болсон шүүмжлэлийн тухай өгүүлэхдээ уран үгтэй илтгэгч маань шүүмжлэлийг хувийн, задлаг гүн ухааны буюу, голцуухан шиг уран сайхны гэж гурав хуваасан байна. 

	Илтгэгчийн үзэж байгаагаар бол хувийн шүүмжлэл гэдэг нь шүүмжлэлийн нэг төрөл зүйл бус, харин шүүмжлэлийг мушгин гуйвуулсантай адил юм шиг бидэнд санагдаж байна. Хувийн шүүмжлэлийг үнэн сэтгэлийн ба нэг талыг баримталсан гэж хоёр төрөлд хувааж байна. Үүнээс эхнийх нь заримдаа анхаарал татдаг. Ийм шүүмжлэл бол уран сайхны онолын орчин үеийн байдал, урлаг нийгэм хоёрын харьцааны аль алийг мэдэхгүй байж өөрийнхөө үзэл бодол, сэтгэл таашаалын үүднээс юмыг үнэлж дүгнэдэг шүүмжлэгчдэд холбогдоно. Энэ бол ертөнцийг өөрөөсөө эхэлсэн мэтээр ойлгодог гэнэн хүмүүсийн болхи, бүдүүлэг шүүмжлэл юм. Хэрэв энэ шүүмжлэгч төрөлхийн оюун ухааны дутмаг хөгжилтэй сэрэл сэтгэц нь дулимаг хөгжсөн хүн бол түүний шүүмжлэлд аль хэдийн хөрсөн үндэслэл, мартагдсан төөрөгдлийн гаж буруу онолтой холилдсон халуун сэтгэл, эрүүл ухааны гэгээ үе үе тодорч байна. Яагаад гэвэл бүх дүгнэлтийг өөрөөсөө гаргаж байгаа хүн шинэ төөрөгдлийг нээж чаддаггүй юм. Бүх юм түүний хувьд тодорхой биш будилаантай байна. Ийм шүүмжлэгч нар авьяаслаг болон авьяасаар дульхан шог найруулал бичигчдийн дунд тааралддаг юм, авьяас билгээ хэрээс хэтэрсэн зүйлээр чөдөрлөсөн тэднийг харахад үнэхээр өрөвдөлтэй санагддаг юм. Хэрэв шүүмжлэгч юу ч мэдэхгүй байж өөрийнхөө итгэл үнэмшил дээр тулгуурлан бичиж эхэлбэл, түүнийг аугаа их зохиолчид хэлзүйн талаас болон хэвлэлийн алдаа мадгаас болж шүүмжлэгддэг сонины газарт шог найруулал бичигчээр оруулж, тамхины болон чихрийн мухлагийн тухай, гар хөрөөчид болон ус цэвэрлэгч төхөөрөмжийн тухай зарлал бичүүлэн дасгалжуулах хэрэгтэй. Энэ бол ярих ч хэрэггүй, утга зохиолыг хордуулагч нохой бөөс гэсэн үг... 

	Хувийн шүүмжлэлийн тухай ярихдаа илтгэгч жинхэнэ хувийн өрөөсгөл хандлагатай шүүмжлэлийг тодорхой, эрс уран дүрслэлээр, гэхдээ хэтэрхий ерөнхий байдлаар тодорхойлсон нь үг хэлэх шалтаг болсон ёслолын албан ёсны шинж чанартай холбоотой бөгөөд ийм ёслол дээр далд утгаар ярихыг цээрлэдэг. Бүдүүлэг хязгаарлагдмал байдлаараа ялгарах үнэн сэтгэлийн хувийн шүүмжлэлийн төлөө тэмцэгчдийг нохой бөөс гэж нэрлэсэн бол өрөөсгөл хандлагатай хувийн шүүмжлэлийг царцаахай гэж нэрлэж болно. Ийм шүүмжлэгч ухаантай байх тусам бүрэлдэж амжаагүй нийгмийн уран сайхны сэтгэмжид хортой, яагаад гэвэл түүний уран зохиолын ичгүүр сонжуургүй ааш нь ямар ч саад алга болохоор шүүмжлэгч хүмүүсийг элэглэн доромжилж оюун ухаан бол хүн төрөлхтнийг «мэхэлдэг» гэж ятгадаг, мөн ачтай тустай буянтай үйлийг мухар заншил, Сократ бол грекчүүдийг өөрийнхөө хуурамч лус савдгаар хуурч, тэдэнд тааруухан юмыг магтан сайшааж тэдэнд жинхэнэ үнэнийг ичгүүр сонжуургүй гуйвуулан эсвэл өөрийнхөө авьяас чадвар, сайн үйлийн тухай болон дайснуудынхаа бүдүүлэг харанхуй, ууртай догшин, мулгуу тэнэг байдлыг ярьж өгдөг байсан «зальтай луйварчин» байсан гэж ятгадаг. Ийм болохоор иймэрхүү шүүмжлэгчдэд, иймэрхүү шүүмжлэлд цохилт өгөх мөр, ноён Никитенкогийн хэлсэн хурцаар илчлэн шүүмжлэгч үгэнд олон бий. Шударга зэвүүцлийн оргил гэж болохоор энэ хэдэн мөрийг бичиж авахаар бид шийдсэн юм. 

	Гэвч яагаад! Ийм шүүмжлэлд уран зохиолд байр суурь, нийгэмд дэмжлэг бий гэж үү? Санаандаа орсон болгоныг чалчин, амиа хоохойлохын хэнээ туссан амьтад, шинжлэх ухааны талын эрх мэдэлгүй, зөвшөөрөгдсөн нэр төр ч үгүй, хүнийг улам боловсронгуй болгох ариун хэрэгт ямар ч сэтгэлгүй байж, уран бүтээлийг үнэлэн дүгнэгчийн эрхэм алдрыг өөртөө авч, шүүмжлэгч гэж нэрлэгдэн, бүдүүлэг харанхуй хоосон ухааны утаат үүрнээс гэрэлд гарч өөрийнхөө хууль бус ялыг аймшиггүйгээр оноон магтан сайшааж, залхаан цээрлүүлж зүрхэлнэ гэж үү? Нийгмийн санаа бодол хаана байна? Нийгмийн санаа бодол л ялгуулсан жигшлийнхээ ганцхан цохилтоор утга зохиолоос энэ хуурамч шүүмжлэл, хүний оюун санаа, мэдлэг авьяасад харьяалагдах бусдын бүтээл туурвилыг хохироон шамшигдуулагчийг арчаад хаячих чадалтай сан. 

	Гэвч нийгмийн санаа бодол, урлагийн үйл хэрэгт одоохондоо залуудаж номхон даруу, ичимхий байдалтай байна. Урлагийн зарим ойлголтыг одоохондоо сайн эзэмшээгүй учир нийгмийн санаа гуйвж дайван биеэ тоосон ихэмсэг бардан зан чанарын ширүүн дориун дайралтын өмнө толгойгоо гудайлгасаар байна. Нүдэнд нь шийдвэртэй гал цог үзэгдэх аваас үнэн мөний хүчтэй логик нотолгоо, харин шоолох байдал үзэгдвээс аугаа их суутны шинж. Хувийн шүүмжлэл урлагийг огт судалдаггүй бөгөөд зөвхөн бие хүмүүсийг төрүүлдэг нь гайхалтай бус уу? Энд шүүгч нар ямар ч хариуцлага хүлээдэггүй. Яагаад гэвэл тэдний итгэл үнэмшлийг хэн дахин үзэж нягтлах вэ дээ? Итгэл үнэмшилгүй хүмүүсийн хувьд хэн юу гэж хэлэх нь огт падгүй учир юу хэлсэн бүхэнд итгэдэг болохоор шүүгчид хүссэнээ ярьж хэлж болно гэсэн үг. Юутай гутамшиг вэ? Хөгжих боломжгүй учир нийгмийн хамгийн доод давхарт лаг шаварт зууралдан байх ёстой хувийн атаа жөтөөнд утга зохиолын үүд хаалга ямар өргөн нээгдэж, атаа жөтөө харанхуй оромжоосоо гарч хэвлэлийн замаар өт хорхой шиг мөлхөж, дөнгөж сая цэцэглэн хөгжиж байгаа урлагийн оргил өөд авирч, түүний амь амьдралын шүүсийг сорж байна. 

	Мэдээж хэрэг хүн бүрд дайсан, нөхөд, ивээн тэтгэгч нар бий боловч шүүмжлэл шиг дайснаа боломжтой үед үзэн ядахын хамгийн дээд шуналаар гутаах боломжтой зүйл байхгүй, яагаад гэвэл хүний өөрийгөө гэх сэтгэлийн хамгийн эмзэг хэсэг, оюуны нэр төрийг хөнддөг учраас ийм боломж бий. Зөвхөн үгийн хүчээр өөр ямар ч юм шаардалгүйгээр нөхөртөө тус хүргэж болно. Ивээн тэтгэгчдээ тэдний гэрийн босгыг алхалгүйгээр бялдуучилж болно гэж үү! Хувийн шүүмжлэл бол утга зохиолын нэрийн дор өөртөө хэрэгтэй зүйлийг ярих, өөрийнхөө хосгүй авьяас, өөрийн нь ном хэр борлогдож байгаа тухай, найз нөхөд болон дайснуудынхаа тухай гэх мэт утга зохиолд огт хэрэггүй зүйлийг ярина гэсэн үг. Хувийн шүүмжлэл юуг эрмэлзэж байна? Олон нийтийн хүндэтгэлийг олж авахыг уу? Гэвч олон түмэн өөрийгөө хүндэтгэхийг шаардахгүйгээр үл барам өөрийг нь хүндэтгэхгүй байхыг ч өршөөхөөр тийм хүлцэнгүй юм. Урлагийн аугаа их зорилтыг уу? Хэрвээ тэгвэл шүүмжлэл хувийн шинж чанараа гээж, гоо сайхан ба үнэний цэвэр үзэл санаанд хүрэхийг хичээж, оюун санааны хандлагад үйлчилж ингэснээрээ хувийн шүүмжлэл алга болох сон билээ. Оюун санаа зөвхөн нийтлэг сонирхол хүчний тэнцвэр үнэн мөн, хуулийг хүндэтгэдэг учир түүний захгүй уудам хүрээнд хувиа хичээгчдийн аминч үзэл тоос мэт живэх биз ээ. 

	Бидний аз харихад ерөнхий нийтлэг чанарыг нь харгалзахгүй үзэхэд бодит байдлыг үнэн дүр зураг ингэж бууж байна. 

	Одоо илтгэгч задлаг ба гүн ухааны буюу ихэнх тохиолдолд уран сайхны гэж хуваасан үнэн мөний шүүмжлэлийг хэрхэн үзэж байгааг мэдэх нь уншигчдад их сонин байх нь мэдээж. 

	Гэвч ноёд оо! Хүмүүсийн чөлөөт уран бүтээлийг юмсын ерөнхий ба зайлшгүй дэг журамтай нийлүүлсэн оюун ухааны зэвсэг урлагийн мөнхийн хуулийн төлөөлөгч, ажил хэргийг шүүх цог жавхлант бүх ард түмний шүүхийн хэлсэн санаа, хойч үеийнхний ялыг урьдчилан мэдээлэгч, авьяасын үнэн билиг, авьяасгүйн аймшигт ял, ард түмний таашаалын харуул жинхэнэ үнэний шүүмжлэл гэдэг ийм юм биш юм. 

	Шүүмжлэл задлаг шинжтэй болон авьяаслаг шүлэгчийн гоо сайхны мэдрэмж хөгжих нөхцөлийг судалдаг зохиолчийг суут авьяас утга зохиолын чиглэл юмыг үзэх үзлийн талаас нь судалж, нийгмийн зураглалыг гаргаж, зохиолч нийгэм хоёрын харьцаа, орчин үеийн оюун санаа амьдралын хөдөлгөөнд оролцох оролцоо зэргийг тогтоодог. Зохиолыг авч үзэхдээ задлаг шүүмжлэл агуулгаас нь эхэлж, дүрүүдийг жижиг хэсэгт хуваан, тавьсан зорилгодоо хүрэхийн тулд зохиолчийн хэрэглэсэн аргуудыг илрүүлэн урлан бүтээх эрхэм хүслэн яаж боловсорч, юугаар тэжээгдэж байсныг, юмыг үзэх, урлан бүтээх чөлөөт үзэл бодолд чухам юу харьяалагдаж, сэтгэлийг хөдөлгөсөн тохиолдлын нөхцөл байдалд юу хамаарч байгааг тайлбарладаг. Мэргэн цэцэн задлаг шүүмжлэл нь түүхийн ололт амжилт болж амжсан зохиолыг авч үзэхэд эдгээр ойлголтын аль нь хэрэгжиж болохыг, аль нь орчин үеийн урлагт тохирохыг мэддэг. Энд та байгаль эхээс заяасан урын сангийн хамгийн чухал хэсэг болох оюуны уран бүтээлд хэрхэн хандаж байгаа тайланг уншлаа. Иймэрхүү шинжилгээ судалгааны сонирхолтойг юутай ч зүйрлэхийн аргагүй. Та хүний амьдралын хамгийн нарийн нууцад нэвтрэн орж, суут санаа бодол төрөх үед байлцаж, оюун бодлын ертөнцөөс бодит байдал руу шилжин орох зааг дээрх санаа бодолтой учрах болно. Таны өмнө гайхалтай уран бүтээлийг бий болгосон зохиолчийн авьяас билиг, нийгмийн хандлага, цаг үеийн хандлага зэрэг бүх хүч тодорно. Өөрийн нүдээр тэрхүү туйлын цэвэр ариун гоо сайхан, тэгэхлээрээ үнэн ба сайн сайхан үйлсийг дотроо багтаасан тэрхүү гайхалтай сайхан ёс суртахууныг шингээсэн туурвил хэрхэн бүтсэнийг үзнэ. 

	Задлаг шүүмжлэл гэхдээ урлагийн зорилтыг хангаж чаддаггүй. Бид уран бүтээл хэрхэн бий болсныг мэднэ, гэхдээ уран бүтээл гэж юу болохыг мэдэхгүй. «Та нар өөрийнхөө өмнө тал талаас нь нээгээд тайлбарлаад тавьчихсан байгаа юм биш үү? Өөр юу хэрэгтэй юм бэ?» гэж надад хэлцгээнэ. Тийм болог! Гэвч уран сайхны бүтээл бүрийн бүтээлч, эрин үе ард түмэнд хандах харилцаанаас гадна өөр нэгэн чухал харьцаа бий. Энэ нь гоо сайханд харьцах харьцаа юм. Урлагийн бүтээл үүний л тулд байдаг шүү дээ, задлаг шүүмжлэлээр сайтар судлан илрүүлсэн бүхий л бүтээх туурвих ажиллагаа нь гагцхүү гоо сайхны тусын тулд хийгдсэн байдаг. Урлагийн бүтээлүүд гоо сайхан болж уу, яагаад тийм сайхан гоо сайхан болгодог юм бэ гэвэл энэ асуултад задлаг шүүмжлэл хариу өгч чадахгүй. 

	Хүний уран бүтээлийн бүх эхлэл онцгой харьцааны хууль ба үзэл санааны хууль гэсэн хоёр хуульд захирагддаг. Энэ хоёрын хооронд байж, тэдэнтэй найрсаг холбоо тогтоож, түүхэнд оролцох эсвэл тэдний хувь заяа хэрэгцээний агуулгад тохируулан ажиллах ёстой. Гэвч оюун санаа, зоригийн аугаа их үйл хэрэг юмсаас дээгүүр тэдний үндэс төрлийн үзэл санаатай холбоогүй байх юм бол бас л ухаалаг эрх чөлөөтэй байж чадахгүй сэн билээ. Тэгвэл түүнээс өөр юунаас ажил хэрэг өөрийн гэсэн царай зүстэй болох нь шалтгаалж байна вэ? Үнэний үзэл санаа жолоодож байгаа учраас аливаа нэгэн шинжлэх ухаанд гавьяа болж үлдэхэд нөгөөхөд нь гоо сайхны үзэл амь оруулсан учраас урлагт ач холбогдлоо өгдөг. Задлан шинжлэх замаар үнэнийг олж илрүүлэх явдлыг удирдлага болгосон шүүмжлэл гоо сайхны тухай туйлын хүслэнд хүртэл дэвшин дээшилж жинхэнэ уран сайхны шүүмжлэл болж чаддаг. Авч үзэж байгаа бүтээл зохиол ямар ч хүмүүсийн нөлөөгүйгээр элдэв арга зальгүйгээр уран зохиолд өөрийн гэсэн аятайхан байр сууриа олдог бөгөөд хэрэв алдар нэрийн замд алдаж онох явдал тохиолдвол доромжлогдсондоо биш, харин нүүр рүү нь эгц гэрэл тусгаж, авьяасгүй зохиолчийн бүтээл гэсэн тэмдгийг хүмүүст харуулан тавьсан үнэнээс болж ухарна. Үүнээс гадна жинхэнэ авьяастай зохиолчийн бүтээлтэй танилцах бүхий л боломж ч нээгдэнэ. Аль нэг зохиол бүтээл бүх талаасаа маш гүнзгий, үнэн зөв судлагдсан гэж үзвэл энэ нь бол түүний уран чамин тал нь, энэ нь бол нарийн нандин, ажиглагдамгүй шахам боловч гоо сайхны хувьд хамгийн сонирхолтой эгзэгтэй зүйл нь бөгөөд чухам энэ зүйлээр зохиолч өөрийн гол үзэл санаагаа илэрхийлсэн байж мэдэх атал та бүхний түүнийг нь олж харахгүй өнгөрч магадгүй зүйлийг ч шүүмжлэгчийн хурц нүд олонд ялгаж салгаж, танд харагдахуйц болгосон байна. Таны нүд хараагүй юмыг харуулж өгсөн хүмүүст баярлан талархсанаа илэрхийл. Шүүмжлэл бол урлагийн хамгийн итгэлт нууцыг хадгалагч нөхөр, тэгэхдээ мөн урлагийн гоё сайхан бүтээлийг нийгэмд өгч зүрхэнд нь аваачдаг нийгмийн нэг эрхтэн шүүмжлэлийн үүрэг өндөр бөгөөд нэр төрийн хэрэг. 

	Урлаг ба нийгмийн үзэл санаа гэдэг хоёр аугаа хүчин шүүмжлэлийн цэцэн мэргэн, үнэн шударгад түшиглэж байдаг. Нэг нь өөрийнхөө үнэ цэнтэй алдар нэрийг, нөгөөх нь өөрийнхөө сэтгэл бодлын алдар хүнд, нэр төрийг даатгаж байдаг юм. 

	Гэвч урлагийн бүтээл болгонд алдаа дутагдал байдаг бөгөөд тэднийг шүүмжлэл яадаг вэ? Илрүүлсэн дутагдлаа үнэний сургамж эсвэл төөрөгдлийн эсрэг хамгаалах хэрэгсэл болгохын тулд дутагдлыг мэдэх нь шүүмжлэлийн гол зорилго билээ. Задлан шинжлэх аргаар ялангуяа зууны үр дагавар болсон алдаатай үзэл буюу урлагийн эндүү ташаа чиглэлийг ялган заагладаг бөгөөд урлагт цаг үеийн байдалд тохируулан үнэнч шударгаар зүтгэж байгаа зохиолчдыг хувь заяаны явцыг болгоомжлуулалгүй, байхгүй үзэл суртлыг бий болгоогүйнх нь хувьд өршөөл энэрэлгүйгээр шийтгэдэггүй. Энэ шүүмжлэл хүн бүрд зохих хувийг нь харьцангуй нэр төртэй хүмүүст оногдсоныг нь, үнэмлэхүйд нь өөрийнхийг нь тохируулан өгөхдөө хэрэв үр ач нар нь өөрсдийг нь үлдэж байгаа өнгөрсөн үеийнхнээсээ ухаантай бол мөн л өөрсдөө үр ачтай болж өөрсдөө бүгдийг хийж чадаагүй мөртөө бусдын бурууг өршөөж чаддаггүй хүмүүст гай зовлон тохиолдоно гэдгийг мартдаггүй. 

	Үнэн хэрэгтээ үүнийг зөвшөөрч болохгүй. Үнэхээр илтгэгчийн нэрлэснээр задлаг буюу франц, германд нэрлэдгээр түүхэн шүүмжлэл зайлшгүй хэрэгтэй юм. Манай зуун түүхэн чиглэлээ олсон энэ үед түүнийг хэрэгсэхгүй байна гэдэг бол урлагийг сүйтгэж, шүүмжлэлийг гуйвуулна гэсэн үг. Урлагийн бүтээл бүхэн эрин үе, түүхэн үе зураачаас нийгэмдээ хандсан харьцааны хувьд судлагдах ёстой, зураачийн амьдрал, зан чанарыг судлах нь бүтээлийг яагаад туурвих болсныг тайлбарлахад хэрэг болдог. Нөгөө талаас урлагийн гоо сайхны шаардлагыг орхиж болохгүй. Ингээд уран бүтээлийн гоо сайхны сайн талын зэргийг тодорхойлох нь шүүмжлэлийн хамгийн эхний үүрэг гэж хэлж болно. Хэрэв урлагийн бүтээл гоо сайхны задлан шинжлэлийг даван гарч чадахгүй бол түүхэн шүүмжлэлд орох эрхгүй болдог, яагаад гэвэл урлагийн бүтээл түүхийн амин чухал агуулгагүй байвал, урлаг зөвхөн зорилго болсон байвал, урлаг ядаж, нэг талын өрөөсгөл, харьцангуй сайн талтай байх ёстой. Хэрэв орчин үеийн сонирхлыг уран бүтээл, чөлөөт сэтгэлгээний шинж чанар олж чадаагүй бол үнэ цэний тухай ямар ч яриа байж болохгүй. Түүний сонирхлын амьдрах чадвар нь өөрт тохирохгүй хэлбэрт ямар ч утга учиргүй харагдах болно. Ингэхлээр шүүмжлэлийг төрөл зүйлд хуваахын оронд, аль нэг шүүмжлэлийг чухалчлан авч үзээд бодит байдлыг урлагт тусгаж байгаа бүх элемент, талуудыг түүнд захируулах нь дээр. Түүхэн шүүмжлэл гоо сайхныхгүйгээр, гоо сайхны шүүмжлэл түүхэнгүйгээр өрөөсгөл болж, хуурамч болно гэсэн үг. Шүүмжлэл бол нэг л байх ёстой, янз бүрийн үзэл бодол нэг ерөнхий үндэстэй, нэг системтэй, урлагийн нэг мэдрэмжтэй байх ёстой. Манай үеийн шүүмжлэл олон элементүүдийг авч үзэхдээ задлан бутаргах биш, нэгтгэн дүгнэж, нэг бүхэл бүтэн цогцос болгох ёстой. «Аналитик» гэдэг үг бол «анализ» буюу «задлан шинжлэх, хэсэгт хуваах» гэсэн үгнээс гаралтай бөгөөд түүхэн ба уран сайхны ямар ч шүүмжлэлийн шинж чанарыг заасан үг юм. 

	Яаж нэг шүүмжлэлд түүхэн ба уран сайхны гэсэн хоёр үзэл нэгдэн нийлж байдаг вэ? Эсвэл өөрийнхөө урам зоригт захирагдан орчин үеийн мөн чанарыг нэгэн зэрэг тусгахыг яруу найрагчаас яаж шаардаж болохыг биднээс асуух нь гарцаагүй. Энэ асуудлыг түүхийн хувьд төдийгүй онолын хувьд шийдвэрлэхэд маш хялбархан юм. Ямар ч хүн, тэр тусмаа яруу найрагч тухайн цагийн болон газар нутгийн нөлөөнд ордог. Хүрээлэн байгаа нийгэм юуг баримталж, ямар ойлголттой юугаар амьдарч байгааг тэр эхийн сүүтэй хамт өөртөө шингээдэг. Ингэж франц, герман, орос зэрэг үндэстэн болдог. Жишээлбэл: XII зуунд төрсөн хүн бусдаас өөр бодол санаатан хүмүүсийг түүдэг гал дээр шатаах нь хамгийн ариун үйл гэж боддог байхад, XIX зуунд төрсөн хүн ямар ч хүнийг алж шатааж болохгүй гэдэг шашны үзэлд автаж нийгэм хийсэн хэргийнх нь төлөө шийтгэж, өшөө авахын төлөө өс хонзон санаж шийтгэхийн оронд гэмт хэрэгтнийг шийтгэх замаар засаж авах нь өөрийгөө доромжлуулсан гэж үзсэн нийгэм сая сэтгэл ханаж, Христосын шашны энэрэнгүй үзэл ах дүүгийн барилдлагын эрхэм дээл хууль биелнэ гэж үздэг. Гэвч хүн төрөлхтөн XII зуунаас XIX зуун руу гэнэт харайн ороогүй бүхэл бүтэн зургаан зууны туршид үнэн мөний тухай ойлголт хөгжиж, зуун болгонд тодорхой үед, өвөрмөц байдлаар ойлгогдож байжээ. Хөгжлийн энэ хэлбэрийг философид хүн төрөлхтний үнэн мөний хөгжлийн агшин гэж нэрлэдэг. Энэ агшин бол яруу найрагчийн бүтээлийн судас, тэдний хүсэл мөрөөдөл, тэдний гол тэмүүлэл, тэдний найрал хөгжмийн хослол байх ёстой. Өнгөрсөн үеийн тухайд зөвхөн өнгөрсөн үеийн бодлоор амьдарч одоо үеэ харахгүй явж болохгүй, ингэвэл бүх юм нэг л эвгүй, хуурамч, хөдөлгөөнгүй байх сан билээ. Дундад зууны үеийн европын уран зураачид яагаад бүгдээрээ эх дагина, эсвэл гэгээн хүмүүсийг зурдаг байв? Яагаад гэвэл Христосын шашин тэр үеийн европын амьдралын гол зүйл болж байсных. Лютерээс хойш европын шашны сэдэвтэй уран зургийг сэргээх гэж мөн их оролдох байсан биз. «Гэвч, өөрийнхөө үед захирагдах юм өөрийн үеийн агуулгыг харуулдаггүй нэг ч яруу найрагч байх ёсгүй бөгөөд байхгүй юмны эсрэг тэмцэх хэрэгтэй гэж үү? гэж бидэнд хэлнэ биз» Үгүй ээ, энэ бол манай үед байж магадгүй зүйл биш, байгаа зүйл. Бодит байдалд огт тохирохгүй нийгмийн ойлголтууд байгаа нийгэмд одоогийн биднийг шоолж байгаа тэр ёс суртахуунд бидний хүүхдүүдийг сургаж байгаа нийгэмд л иймэрхүү үзэгдлийн шалтгаан оршиж байна. 

	Энэ бол шашин сүжгээ орхиж, уналтад орж, хувиа хичээсэн байдал, бидний аз дутахад манай зуун хэтэрхий ширүүн дориун авиртай юм. Хэн ч итгэхээ больсон, түүхийн урагшлах хөдөлгөөнөөр боловсрогдож, шинэчлэх ухаанаар нээгдсэн шинэ үнэнтэй огт нийцэхгүй нийгмийн ийм байдлын үед хамгийн шулуун шударга, хамгийн авьяаслаг хүмүүс хүртэл өөрсдийгөө нийгмээс тасархай, ганцаардмал болохыг мэдэрч, сэтгэлийн тэвчээр муутай нь илбэчин домч болж хувиа хичээх үзэл зэрэг нийгмийн бусад бүх бузар булайг сурталчилдаг байна. Ингэхдээ үүнээс өөр ямар ч арга байхгүй, зөвхөн бид ингэж байгаа юм биш, биднээс өмнө ч ийм юм байсан, хойшид ч байх болно гэж боддог юм шиг байна. Бусад нь, гэхдээ ихэнхдээ сайнууд нь шүү, сэтгэл санаа оюуныг хордуулсан бодит байдалтай огт тэмцэхээ больж өөрөө өөртөө шингэчих шиг болдог. Ингэж амиа аврах нь сэтгэлээ хуурсан, аминч үзлийн илрэл юм. Гадаа гудамжинд түймэр гарвал зугтаахын оронд харин хүмүүстэй нийлэн унтраахыг оролдох хэрэгтэй шүү дээ. Гэвч ихэнх хүмүүс үүний эсрэг, амиа хичээсэн хулчгар байдлаасаа болж ямар нэгэн сургаал номлолын эхийг тавьж, амьдралын хууль боловсруулан эцэст нь хоосон номлол зохиодог. Тэд үүгээрээ гайхуулан, тэдний зовлон жаргалаас хавьгүй хямдхан санагдах ертөнцийг жигшсэн маягаар харна. Өөрсдийнхөө хий хоосон мөрөөдлийн цайзын хөндий хоосон ордонд суун эрээлэн будсан шилний цаанаас ертөнцийг харан, шувуу мэт дуулан байна... Аяа тэнгэр минь! Хүн маань шувуу болчихлоо гэж үү! Жинхэнэ ид шидийн хувирал гэгч энэ биз ээ! Энэ бүхэнд гүн гүнзгий бодол, үнэн өөдрөг санаа үнэхээр ихтэй боловч, бас герман маягийн бодол, бясалгал бэртэгчин явдал, үзэгдэл дотор нь агуулагддаг урлагийг үзэх германы үзлийн сэтгэл татахуйц зүйл хамсан нийлсэн юм. Үүнээс чухам ямар үр дагавар гарах ёстой байв гэвэл өөр нөхцөлд бол нийгэмдээ өөрийн хурц тод мөрийг үлдээж, хөгжиж, урагшаа явж өсөн өндийх байсан авьяастан хүмүүс л сүйрч мөхөх байв. Үүний улмаас их авьяас хүч чадалтай мөртөө жаал шуугиан тарьж байгаад заримдаа бүр ид цэцэглэх үедээ, хүч чадал, ажил үйлс нь жинхэнэ оргилох үедээ цагаас өмнө сураг чимээ тасардаг нүдэнд үл харагдам суут хүмүүс, бага атлаа аугаа ихэд тооцогдох сүржин хүмүүс олширдог юм. 

	Бүтээл туурвих эрх чөлөө орчин үедээ зүтгэхтэй хялбархан нийцдэг. Үүний тулд өөрийгөө албадан, ийм сэдвээр бичин, мөрөөдлөө хүчээр өөрчлөхийн хэрэггүй, үүний тулд зөвхөн өөрийнхөө нийгэм эрин үеийн иргэн нь, хүч нь байж, сонирхлыг нь мэдэрч, өөрийнхөө эрмэлзлийг нийгмийн эрмэлзэлтэй нягт холбох хэрэгтэй, үүний тулд нэг санаатай байж хайрлах сэтгэл, итгэл үнэмшлийг ажил хэргээс, зохиол бүтээлийг амьдралаас салгадаггүй, үнэний тухай практик бодол бэлтгэлтэй байх хэрэгтэй. Сэтгэлд гүн орсон юм гадна талдаа заавал илрэх ёстой. Хүн сэтгэлээ бүрэн зориулж нэг л зүйлийг үргэлж бодвол өдөр бодсоноо шөнө зүүдэлдэг. Уран бүтээл нь түүнийг туурвигч нарын ариун санаа бодол зоримог сэтгэлийг дахин дахин баян тансгаар харуулж чадах сайхан зүүд болж байх болтугай! Энэ цаг үед авьяас чадвар гэгч практик ажил юм уу, нийгмийн үйл ажиллагаа, эсвэл шинжлэх ухаан урлагийн алинд ч илэрсэн байсан тэр, буянтай сайн үйлс болох юм уу эсвэл илэрч гадагшаа гаралгүй сөнөх учиртай, хүн төрөлхтөн, эцсийн эцэст олхиогүй хүмүүс өөрсдийгөө өөрийн гараар шүүхгүйн тулд хэлж ярихаас айдаг тийм итгэл үнэмшилтэй боллоо. Нийгэм яагаад ч тэдэнд итгэхгүй, яагаад гэвэл тэдний үзэл бодол хэрхэн дампуурч байгааг өөрсдийг нь хараад л олж үзнэ гэдгийг тэр хүмүүс мэдэж байна. (...)

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	- хэвлэгдсэн номыг цахим хэлбэрт оруулах,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

